
যাহা, দেখ দর্প রাগে। নিশুম্ভ আপনি,

বীর রক্তবীজ সহ, সৈন্য অধিপতি।

অগাধ ব্যূহের মাঝে উন্নত দুজনে,

সাগরের মাঝে যেন যুগ্ম জলস্তম্ভ।

ত্যজ বৃথা মত্ত ভাব, ভাব এবে কিসে

রক্ষা হবে কুলমান, অমর কুলের।”

নীরব হইলা চণ্ডী এতেক কহিয়া।

পড়িল মানের ঘা কালীর বচন,

যেন সুখ নাচনীয় ত্রিদশগণের।

স্তম্ভিত অমনি বাত, অনলের সহ;

নীরব প্রচেতা; ঊর্দ্ধমুখে চারিদিকে

চাহে যমের মহিষ; নত ক্রমে ক্রমে

ঐরাবত ঊর্দ্ধ শুণ্ড; স্থির আর সবে।

বিনীত বচনে তবে কহিলা বাসব;—

"মাতঃ, বাস্পের প্রভাবে, উন্নত আকাশে

উঠে যথা ব্যোমযান, তোমার প্রভাবে,

পাইব আমরা পুনঃ সে সুখ সদন,

অমর নিবাস। গতি, রোধিব মেঘের

অচল হইয়া মোরা আজি তব বলে।

আর কি হারাই দিক, এ রণসাগরে,

কাণ্ডারী যখন নিজে আপনি মোদের?

কেননা করিব রঙ্গ এ সমরে মোরা?”

